19 ноября́ 2017 го́да. Неде́ля 24 по Пятидеся́тнице. Святи́теля Па́вла, патриа́рха Константинопо́льского, испове́дника. Глас 7.


19 ноября́ 2017 го́да. Неде́ля 24 по Пятидеся́тнице. 
Святи́теля Па́вла, патриа́рха Константинопо́льского, испове́дника. Глас 7.

ВСЕНО́ЩНОЕ БДЕ́НИЕ. Кано́н:

Песнь 1:

Кано́н Воскре́сный, глас 7: 
Хор:

Ирмо́с:

Ма́нием Твои́м/ на земны́й о́браз преложи́ся/ пре́жде удоборазлива́емое/ водно́е естество́, Го́споди./ Темже немо́кренно пешеше́ствовав Изра́иль,// пое́т Тебе́ песнь побе́дную.
Припе́в:

Сла́ва, Го́споди, свято́му Воскресе́нию Твоему́.
Тропа́рь:

Осуди́ся сме́ртное мучи́тельство дре́вом,/ непра́ведною сме́ртию осужде́ну Ти, Го́споди:/ отню́дуже князь тьмы Тебе́ не одоле́в,// пра́ведно изгна́н бысть.
Припе́в:

Сла́ва, Го́споди, свято́му Воскресе́нию Твоему́.
Тропа́рь:

Ад Тебе́ прибли́жися,/ и зубы́ не возмо́г сте́рти те́ло Твое́,/ челюстьми́ сокруши́ся./ Отню́дуже Спа́се, боле́зни разру́ш сме́ртныя,// воскре́сл еси́ тридне́вен.
Припе́в:

Пресвята́я Богоро́дице, спаси́ нас.

Богоро́дичен:
Разреши́шася боле́зни прама́тере Е́вы:/ боле́зни бо избежа́вше, неискусому́жно родила́ еси́.// Отню́дуже я́ве Богоро́дицу, Пречи́стая, ве́дуще Тя, вси сла́вим.
Кано́н Крестовоскре́сный, глас 7:
Припе́в:

Сла́ва Господи, Кресту́ Твоему́ Честно́му и Воскресе́нию.

Тропа́рь:

Два исто́чника нам на кресте́ источи́ Спас живоно́сная/ от Своего́ прободе́ннаго ребра́.// Пои́м Ему́: я́ко просла́вися.
Припе́в:

Сла́ва Господи, Кресту́ Твоему́ Честно́му и Воскресе́нию.

Тропа́рь:

Во гроб всели́вся, и воскре́с тридне́вен,/ нетле́ние подаде́, ча́яние Христо́с сме́ртным.// Пои́м Ему́: я́ко просла́вися.
Кано́н Богоро́дицы, глас 7:
Припе́в:

Пресвята́я Богоро́дице, спаси́ нас.

Тропа́рь:

Бе́здну ро́ждшая благоутро́бия, Де́во,/ ду́шу мою́ озари́ светоно́сным Твои́м сия́нием,// я́ко да досто́йно воспою́ твои́х чуде́с бе́здну.
Припе́в:

Пресвята́я Богоро́дице, спаси́ нас.

Тропа́рь:

Стрело́ю грехо́вною уя́звлены нас Сло́во ви́дев,/ я́ко Благоде́тель уще́дри:/ отню́дуже несказа́нно соедини́ся, Всечи́стая, пло́тию,// и́же из Тебе́ Пребоже́ственный.
Кано́н святи́теля Па́вла, глас 4:
Припе́в:

Святи́телю о́тче  Па́вле, моли́ Бо́га о нас.

Тропарь:

Ве́ры утвержде́ние, Це́ркве учи́теля,/ и столпа́ непоколеби́ма испове́дания, Тя,// и многосве́тлаго свети́льника благода́ти, и уста́ огнедохнове́нна, Па́вле, пропове́дуем. (Два́жды)
Припе́в:

Святи́телю о́тче  Па́вле, моли́ Бо́га о нас.

Тропарь:

Па́вел велича́йший,/ со́лнце вселе́нныя, треблаже́нне, предлага́ет тя Па́вла втора́го,// я́ко огнь, попаля́юща кре́пко е́реси, и секи́ру, секу́ща безбо́жие. (Два́жды)


Сла́ва Отцу́, и Сы́ну, и Свято́му Ду́ху.
Тропа́рь:

Зако́нно подвиза́лся еси́, предбе́дствуя, Богоглаго́ливе,/ Боже́ственному пропове́данию, я́ко иера́рх, ве́рен,// и удави́л еси́ жи́лами твои́х догма́тов, я́ко зве́ря, А́рия суему́дреннаго.


И ны́не и при́сно и во ве́ки веко́в, ами́нь.
Богоро́дичен:
Мари́ю Пречи́стую, прииди́те, воспои́м вси,/ еди́ну, украси́вшую челове́чество и ро́ждшую Бо́га воплоще́ннаго,// Де́ву же пребы́вшу неврежде́ну.
Катава́сия, глас 4:

Хор:

Отве́рзу уста́ моя́,/ и напо́лнятся Ду́ха,/ и сло́во отры́гну Цари́це Ма́тери,/ и явлю́ся, све́тло торжеству́я,// и воспою́, ра́дуяся, Тоя́ чудеса́.
Песнь 3:

Кано́н Воскре́сный, глас 7: 
Хор:

Ирмо́с:

В нача́ле Небеса́/ всеси́льным Сло́вом Твои́м утвержде́й Го́споди Спа́се,/ и Вседе́тельным и Бо́жиим Ду́хом,/ всю си́лу их,/ на недви́жимем мя ка́мени// испове́дания Твоего́ утверди́.
Припе́в:

Сла́ва, Го́споди, свято́му Воскресе́нию Твоему́.
Тропа́рь:

Ты возше́д на дре́во,/ о нас боле́знуеши во́лею, благоутро́бне Спа́се,/ и терпи́ши я́зву, примире́ния хода́тайственну, и спасе́ния ве́рным:// е́юже Твоему́, Ми́лостиве, вси примири́хомся Роди́телю.
Припе́в:

Сла́ва, Го́споди, свято́му Воскресе́нию Твоему́.
Тропа́рь:

Ты мя очи́стив от я́звы,/ душе́ю уя́звленнаго зми́евым угрызе́нием, Христе́,/ и показа́л еси́ свет, во тьме дре́вле мне слежа́щу и во тле́нии:// кресто́м бо во ад соше́д, мене́ совоскреси́л еси́.
Припе́в:

Пресвята́я Богоро́дице, спаси́ нас.

Богоро́дичен: 
Неискусому́жныя Твоея́ Ма́тере мольба́ми/ мир ми́рови пода́ждь, Спа́се,// и несказа́нныя Твоея́ сла́вы славосло́вящия Тя сподо́би.
Кано́н Крестовоскре́сный, глас 7:
Припе́в:

Сла́ва Господи, Кресту́ Твоему́ Честно́му и Воскресе́нию.

Тропа́рь:

И́же на кресте́ стра́сти претерпе́вый,/ и разбо́йнику рай отве́рзый, я́ко благоде́тель и Бог,// утверди мой ум в волю Твою, едине Человеколюбче.
Припе́в:

Сла́ва Господи, Кресту́ Твоему́ Честно́му и Воскресе́нию.

Тропа́рь:

Воскресы́й тридне́вен из гро́ба,/ и живо́т ми́рови возсиявый, я́ко жизнодавец и Бог,// утверди́ мой ум в во́лю Твою́, еди́не Человеколю́бче.
Кано́н Богоро́дицы, глас 7:
Припе́в:

Пресвята́я Богоро́дице, спаси́ нас.

Тропа́рь:

Змий поползы́й из Еде́ма,/ мене́ обоже́ния жела́нием прельсти́в, ве́рже в зе́млю:/ но И́же ми́лостив, и естество́м благоутро́бен, уще́дрив богосоде́ла,// во чре́во Твое́ все́лься, и подо́бен мне быв, Ма́ти Де́во.
Припе́в:

Пресвята́я Богоро́дице, спаси́ нас.

Тропа́рь:

Благослове́н плод Твоего́ чре́ва, Де́во Богоро́дице, всех ра́досте,/ ра́дость бо всему́ ми́ру родила́ еси́, и весе́лие вои́стинну// разгоня́ющее печа́ль грехо́вную, Богоневе́сто.

Кано́н святи́теля Па́вла, глас 4:
Припе́в:

Святи́телю о́тче  Па́вле, моли́ Бо́га о нас.

Тропарь:

Сыноположи́вся благода́тию Боже́ственною,/ естество́м Сы́на Единоро́днаго в тварь не сведе́,/ Отцу́ Собезнача́льна, Па́вле,// Па́вла догма́том Богоно́снаго после́дуя. (Два́жды)
Припе́в:

Святи́телю о́тче  Па́вле, моли́ Бо́га о нас.

Тропарь:

Усты́, и се́рдцем, и язы́ком му́дрость и си́лу Бо́жию,/ Сло́во Ипоста́сное, ты, Христа́, пропове́дал еси́, Па́вле Богому́дре, преподо́бне,// злочести́ваго обличи́в А́рия. (Два́жды)


Сла́ва Отцу́, и Сы́ну, и Свято́му Ду́ху.
Тропа́рь:

Пресу́щественныя вла́сти Ду́ха Свята́го Бо́жия,/ И́мже Боготвори́мся судо́м пра́ведным, всему́дре,// естество́м Бо́га пропове́дал еси́, и вседе́тельна, и всеси́льна.


И ны́не и при́сно и во ве́ки веко́в, ами́нь.
Богоро́дичен:
Безнача́льна Роди́теля Сло́во, вы́шше вся́каго нача́ла,/ нача́ло ны́не, воплоща́емо из Тебе́, Чи́стая, прия́т,// и под ле́том бысть, лет всех превы́шши.
Катава́сия, глас 4:

Хор:

Твоя́ песносло́вцы, Богоро́дице,/ Живы́й и Незави́стный Исто́чниче,/ лик себе́ совоку́пльшия, духо́вно утверди́,/ в Боже́ственней Твое́й сла́ве// венце́в сла́вы сподо́би.
Ектения́ ма́лая…
Конда́к святи́теля, глас 2, подо́бен: «Вы́шних ища́…»:



Облиста́вый на земли́, я́ко звезда́ Небосве́тлая,/ Кафоли́ческую просвеща́еши Це́рковь ны́не,/ о не́йже и страда́льчествовал еси́,/ ду́шу твою́, Па́вле, предложи́в,/ и, я́коже Заха́риина и А́велева,// я́сно вопие́т твоя́ кровь ко Го́споду.
И́кос:



Свы́ше име́л еси́, Па́вле, зва́ние,/ рождество́ же до́ле от земли́,/ я́ко сад красе́н испо́лнь су́щи./ Я́ко от рая́ бо, процве́л еси́ посто́м,/ все благово́нствуя/ от вони́ мно́гих твои́х труда́ по́двигов, по́тов, заточе́ния,/ гла́да, жа́жды и вся́кия тесноты́;/ в ни́хже проше́л еси́ благоиску́сно,/ и венце́м побе́ды украша́емь,// вопие́т бо твоя́ кровь ко Го́споду.
Седа́лен святи́теля Па́вла, глас 3, подо́бен: "Прему́дрости":



До́гму Боже́ственную придержа́в,/ глаго́л безбо́жный изве́ргл еси́, Па́вле Богому́дре, посрами́в А́рия:/ Отцу́ бо Сы́на единосу́щна пропове́дал еси́, ве́рныя утверди́в./ О́тче преподо́бне, Христа́ Бо́га моли́/ дарова́тися нам ве́лией ми́лости.


Сла́ва Отцу́ и Сы́ну и Свято́му Ду́ху.

Друго́й седа́лен святи́теля Па́вла, глас 8, подо́бен: «Прему́дрости…»:



Я́ко сосу́да сый избра́ннаго тезоимени́т, о́тче, и подража́тель,/ беды́ претерпе́л еси́ за ве́ру и гоне́ния/ и, я́ко той, в Рим прии́де, преподо́бне,/ всю́ду пропове́дуя Тро́ицы равноче́стное;/ тем и тече́ние во Арме́нии сконча́в,/ досто́йно прия́л еси́ от Го́спода вене́ц,/ посрами́в Македо́ния и безбо́жнаго А́рия./ Тем моли́ Христа́ Бо́га грехо́в оставле́ние дарова́ти/ пра́зднующим любо́вию святу́ю па́мять твою́.


И ны́не и при́сно и во ве́ки веко́в. Ами́нь.

Богоро́дичен из Мине́и, глас 8:



Я́ко Де́ву и еди́ну в жена́х, Тя, без се́мене ро́ждшую Бо́га пло́тию,/ вси ублажа́ем, ро́ди челове́честии:/ Огнь бо всели́ся в Тя Божества́/ и я́ко Младе́нца млеко́м пита́еши Зижди́теля и Го́спода./ Тем А́нгельский и челове́ческий род/ досто́йно сла́вим пресвято́е рождество́ Твое́/ и согла́сно вопие́м Ти:/ моли́ Христа́ Бо́га согреше́ний оставле́ние дарова́ти// покланя́ющимся ве́рою пресвято́му рождеству́ Твоему́.
Песнь 4:

Кано́н Воскре́сный, глас 7: 
Хор:

Ирмо́с:

О́тча не́дра не оста́вль,/ и соше́д на зе́млю, Христе́ Бо́же,/ та́йну услы́шах смотре́ния Твоего́,// и просла́вих Тя, Еди́не Человеколю́бче.
Припе́в:

Сла́ва, Го́споди, свято́му Воскресе́нию Твоему́.
Тропа́рь:

Своя́ плещи́ дав, и́же от Де́вы вопло́щься, на ра́ны, рабу́ прегреши́вшу,/ бие́н быва́ет Влады́ка непови́нен,// разреша́я моя́ согреше́ния.
Припе́в:

Сла́ва, Го́споди, свято́му Воскресе́нию Твоему́.
Тропа́рь:

Предстоя́в суди́щу суди́й законопресту́пных,/ я́ко осуди́мый пови́нен быва́ет, и зауша́ется бре́нною руко́ю,// созда́вый челове́ка я́ко Бог, и судя́й пра́ведно земли́.
Припе́в:

Пресвята́я Богоро́дице, спаси́ нас.

Богоро́дичен:
Я́ко вои́стинну Ма́ти Бо́жия, Творца́ Твоего́ и Сы́на моли́,/ к спаси́тельному напра́вити мя приста́нищу, Всенепоро́чная, сла́внаго Его́ хоте́ния.
Кано́н Крестовоскре́сный, глас 7:
Припе́в:

Сла́ва Господи, Кресту́ Твоему́ Честно́му и Воскресе́нию.

Тропа́рь:

Не ве́дый греха́, и его́ ра́ди быв Го́споди, е́же не был еси́ вообража́ешися,/ прие́м чу́ждее, да спасе́ши мир,// и убие́ши прельсти́в мучи́теля.
Припе́в:

Сла́ва Господи, Кресту́ Твоему́ Честно́му и Воскресе́нию.

Тропа́рь:

На кресте́ воздви́жен был еси́,/ и пра́отца Ада́ма разреши́л еси́ грех/ [его́же ра́ди Твою́ услы́шах си́лу:]// я́ко вся спасти́ пома́занныя Твоя́ прише́л еси́.
Кано́н Богоро́дицы, глас 7:
Припе́в:

Пресвята́я Богоро́дице, спаси́ нас.

Тропа́рь:

Избра́нная вся и до́брая,/ я́вльшися Бо́гу пре́жде созда́ния све́тлостию, Всепе́тая,// светоли́тием Твои́м пою́щия Тя просвети́.
Припе́в:

Пресвята́я Богоро́дице, спаси́ нас.

Тропа́рь:

Бо́га челове́ком родила́ еси́, Чи́стая,/ воплоще́нна от чи́стых крове́й Твои́х,/ избавля́юща согреше́ний мно́гих,// любо́вию сла́вящия и почита́ющия Тя, Ма́ти Де́во.
Кано́н святи́теля Па́вла, глас 4:
Припе́в:

Святи́телю о́тче  Па́вле, моли́ Бо́га о нас.

Тропарь:

Честь многоце́нную твоему́ верху́ испове́дания вене́ц,/ я́ко победоно́сцу, живоно́сною десни́цею Зижди́тель возложи́,// Па́вле Богоявле́нне, блаже́нне. (Два́жды)
Припе́в:

Святи́телю о́тче Па́вле, моли́ Бо́га о нас.

Тропарь:

Я́коже предподвиза́вся благочести́вых ра́ди, всему́дре, догма́тов,/ прия́л еси́ воздая́ния,/ ны́не дре́ва жи́зни получи́в, блаже́нне,// Па́вле Богоявле́нне, чу́дне. (Два́жды)


Сла́ва Отцу́, и Сы́ну, и Свято́му Ду́ху.
Тропа́рь:

На Небе́сней земли́ ликоходи́ти,/ иде́же но́ги кро́тких ликовству́ют, сподо́бился еси́,// я́ко све́тел подви́жник и и́стины, всече́стне Па́вле, быв побо́рник.


И ны́не и при́сно и во ве́ки веко́в, ами́нь.
Богоро́дичен:
Единосу́ществом О́тчим, Спа́се, я́ко Сын ви́димь,/ из Де́вы единосу́щен нам воплоти́тся, был еси́,// спасти́ восхоте́в челове́чество.
Катава́сия, глас 4:

Хор:

Седя́й в Сла́ве/ на Престо́ле Божества́/ во о́блаце ле́гце,/ прии́ди Иису́с Пребоже́ственный,/ Нетле́нною Дла́нию/ и спасе́ зову́щия:// сла́ва, Христе́, си́ле Твое́й.
Песнь 5:

Кано́н Воскре́сный, глас 7: 
Хор:

Ирмо́с:

Нощь не светла́ неве́рным Христе́,/ ве́рным же просвеще́ние в сла́дости слове́с Твои́х./ Сего́ ра́ди к Тебе́ у́тренюю,// и воспева́ю Твое́ Божество́.
Припе́в:

Сла́ва, Го́споди, свято́му Воскресе́нию Твоему́.
Тропа́рь:

За Твоя́ рабы́ продае́шися, Христе́,/ и по лани́те ударе́ние терпи́ши,/ свобо́де хода́тайственно пою́щим:// к Тебе́ у́тренюю, и воспева́ю Твое́ Божество́.
Припе́в:

Сла́ва, Го́споди, свято́му Воскресе́нию Твоему́.
Тропа́рь:

Боже́ственною Твое́ю си́лою, Христе́,/ не́мощию плотско́ю кре́пкаго низложи́л еси́,// и победи́теля мя сме́рти, Спа́се, воскресе́нием показа́л еси́.
Припе́в:

Пресвята́я Богоро́дице, спаси́ нас.

Богоро́дичен:
Бо́га родила́ еси́ Ма́ти чи́стая,/ воплоще́ннаго из Тебе́ боголе́пно, всепе́тая:/ поне́же не позна́ла еси́ му́жеска по́ла,// но от Свята́го ражда́еши Ду́ха.
Кано́н Крестовоскре́сный, глас 7:
Припе́в:

Сла́ва Господи, Кресту́ Твоему́ Честно́му и Воскресе́нию.

Тропа́рь:

Егда́ со беззако́нными вмени́вся, возне́слся еси́ на ло́бнем,/ свети́ла сокрыва́хуся, и земля́ колеба́шеся, и церко́вная све́тлость раздра́ся,// евре́йское явля́ющи отпаде́ние.
Припе́в:

Сла́ва Господи, Кресту́ Твоему́ Честно́му и Воскресе́нию.

Тропа́рь:

Тебе́ разруши́вшаго мучи́телеву всю си́лу/ кре́постию непостижи́маго Твоего́ Божества́,// и ме́ртвыя Твои́м воскресе́нием воздви́гшаго пе́сньми сла́вим.
Кано́н Богоро́дицы, глас 7:
Припе́в:

Пресвята́я Богоро́дице, спаси́ нас.

Тропа́рь:

Ле́ствицу узре́в Иа́ков, к высоте́ утвержде́ну,/ о́бразу научи́ся, неискусобра́чная Тебе́:// Тобо́ю бо Бог челове́ком приобщи́ся, Всечи́стая Влады́чице.
Припе́в:

Пресвята́я Богоро́дице, спаси́ нас.

Тропа́рь:

Избавле́ние ве́чное Тобо́ю, Де́во, ны́не обре́тше/ усе́рдно зове́м Ти: е́же ра́дуйся, Богоневе́стная:// и Твои́м све́том возра́довавшеся, Всепе́тая, пе́сньми Тя пое́м.
Кано́н святи́теля Па́вла, глас 4:
Припе́в:

Святи́телю о́тче  Па́вле, моли́ Бо́га о нас.

Тропарь:

Па́жить е́реси и гни́лость уста́вил еси́,/ приложи́в изя́щнейшее, Богому́дре, врачева́ние, о́тче, испове́дание твое́,// и твои́х догма́тов све́тлое, ума́ же чисте́йшее, и ре́вность Боже́ственную. (Два́жды)
Припе́в:

Святи́телю о́тче Па́вле, моли́ Бо́га о нас.

Тропарь:

Бога́тно излия́ся Свята́го Ду́ха благода́ть твои́м устна́м, всеблаже́нне,/ побо́рника и́стинно Правосла́вия кре́пка обре́тши тя, преизя́щна, ве́рных:// тем просвети́л еси́ Боже́ственныя собо́ры. (Два́жды)


Сла́ва Отцу́, и Сы́ну, и Свято́му Ду́ху.
Тропа́рь:

А́риево безбо́жное и Македо́ниево вредосло́вие, Па́вле,/ Богодухнове́нных твои́х догма́тов и уче́ний испращева́л еси́ плете́ния, я́ко Дави́д иноплеме́нника,// пре́жде сия́ удави́в, и тве́рдо низве́ргл еси́.


И ны́не и при́сно и во ве́ки веко́в, ами́нь.
Богоро́дичен:
Сый Преве́чный ны́не под ле́ты бысть,/ плоть прие́м, Де́во, одушевле́ну и у́мну, Сло́во Безнача́льное из Тебе́, Неискусобра́чная, Чи́стая,// всем, пою́щим Тя, мир да́руя.
Катава́сия, глас 4:

Хор:

Ужасо́шася вся́ческая/ о Боже́ственней сла́ве Твое́й:/ Ты бо, Неискусобра́чная Де́во,/ име́ла еси́ во утро́бе над все́ми Бо́га/ и родила́ еси́ Безле́тнаго Сы́на,/ всем воспева́ющим Тя// мир подава́ющая.
Песнь 6:

Кано́н Воскре́сный, глас 7: 
Хор:

Ирмо́с:

Пла́вающаго в молве́ жите́йских попече́ний,/ с корабле́м потопля́ема грехи́,/ и душетле́нному зве́рю примета́ема,/ я́ко Ио́на, Христе́, вопию́ Ти:// из смертоно́сныя глубины́ возведи́ мя.
Припе́в:

Сла́ва, Го́споди, свято́му Воскресе́нию Твоему́.
Тропа́рь:

Воспомина́ху Тя заключе́нныя во а́де ду́ши, и оста́вльшияся пра́ведных,/ и от Тебе́ спасе́ния моля́хуся:/ е́же кресто́м, Христе́, по́дал еси́ преиспо́дним,// прише́д я́ко благоутро́бен.
Припе́в:

Сла́ва, Го́споди, свято́му Воскресе́нию Твоему́.
Тропа́рь:

Ко одушевле́нному Твоему́ и нерукотворе́нному хра́му,/ разруше́ну бы́вшу страда́ньми,/ воззре́ти па́ки лик апо́стольский отча́яся:/ но па́че наде́жды покло́нься,// воскре́сша повсю́ду пропове́да.
Припе́в:

Пресвята́я Богоро́дице, спаси́ нас.

Богоро́дичен:
Неизрече́ннаго рождества́ Твоего́ всенепоро́чнаго о́браз,/ Де́во богоневе́стная, и́же нас ра́ди,/ кто от челове́к сказа́ти возмо́жет?/ Я́ко Бог неопи́санне, Сло́во соедини́вся Тебе́,// плоть из Тебе́ бысть.
Кано́н Крестовоскре́сный, глас 7:
Припе́в:

Сла́ва Господи, Кресту́ Твоему́ Честно́му и Воскресе́нию.

Тропа́рь:

На кресте́ возне́сся, Спа́се во́лею,/ вра́жию плени́л еси́ держа́ву,// на сем пригвозди́в грехо́вное, Бла́же, рукописа́ние.

Припе́в:

Сла́ва Господи, Кресту́ Твоему́ Честно́му и Воскресе́нию.

Тропа́рь:

Из ме́ртвых воскре́с Спа́се вла́стию,/ совоздви́гл еси́ челове́ческий род,// живо́т и нетле́ние дарова́вый нам, я́ко Человеколюбец.
Кано́н Богоро́дицы, глас 7:
Припе́в:

Пресвята́я Богоро́дице, спаси́ нас.

Тропа́рь:

Зако́ннии Тя о́бразы, и проро́ческая прорече́ния я́ве предвозвеща́ху,/ хотя́щую роди́ти благоде́теля, Чи́стая, всея́ тва́ри,/ многоча́стне и многообра́зне благоде́йствовавшаго// ве́рно воспева́ющих Тя.
Припе́в:

Пресвята́я Богоро́дице, спаси́ нас.

Тропа́рь:

Устра́ншагося дре́вле наве́том человекоуби́йцы, Ада́ма первозда́ннаго/ ра́йския боже́ственныя сла́дости,/ Неискусобра́чная, па́ки возвела́ еси́,// ро́ждши и́же от преступле́ния нас изба́вившаго.
Кано́н святи́теля Па́вла, глас 4:
Припе́в:

Святи́телю о́тче  Па́вле, моли́ Бо́га о нас.

Тропарь:

Глаго́лавый на высоту́ вредосло́вие/ и Сы́на и Сло́ва Бо́жия А́рий в тварь низведы́й,// от тебе́ окая́нный, Богому́дре, осуди́ся. (Два́жды)
Припе́в:

Святи́телю о́тче Па́вле, моли́ Бо́га о нас.

Тропарь:

Безу́мный, и несмы́сленный, и безбо́жный отве́рг, о́тче, Македо́ний Боже́ственнаго Ду́ха,// твои́м кре́пким противле́нием, Богоявле́нне, низве́ржеся. (Два́жды)


Сла́ва Отцу́, и Сы́ну, и Свято́му Ду́ху.
Тропа́рь:

Умерщвля́ется пле́жущий змий живи́тельными твои́ми словесы́,/ приложи́вый ересе́й полк, святи́телю Бо́жий всеблаже́нне,// Богоглаго́льниче свяще́ннейше.


И ны́не и при́сно и во ве́ки веко́в, ами́нь.
Богоро́дичен:
Пое́м, Де́во Богома́ти, па́че естества́ Рождество́ и Твою́ нескве́рную чистоту́,/ и́бо в Тебе́ ди́вно стече́ся де́вство и рождество́ нетле́нно.
Катава́сия, глас 4:

Хор:

Боже́ственное сие́ и всечестно́е/ соверша́юще пра́зднество,/ Богому́дрии, Богома́тере,/ прииди́те, рука́ми воспле́щим,// от Нея́ ро́ждшагося Бо́га сла́вим.
Ектения́ ма́лая…
Конда́к воскре́сный, глас 7:



Не ктому́ держа́ва сме́ртная/ возмо́жет держа́ти челове́ки:/ Христо́с бо сни́де, сокруша́я и разоря́я си́лы ея́./ Связу́ем быва́ет ад,/ проро́цы согла́сно ра́дуются:/ предста́, глаго́люще, Спас су́щим в ве́ре,// изыди́те, ве́рнии, в воскресе́ние.

И́кос:



Вострепета́ша до́ле преиспо́дняя днесь,/ ад и смерть Еди́наго от Тро́ицы:/ земля́ поколеба́ся, вра́тницы же а́довы ви́девше Тя, ужасо́шася:/ вся же тварь со проро́ки ра́дующися пое́т Тебе́ побе́дную песнь,/ изба́вителю Бо́гу на́шему,/ разруши́вшему ны́не сме́ртную си́лу./ Да воскли́кнем и возопии́м ко Ада́му, и к су́щим из Ада́ма:/ дре́во сего́ па́ки введе́.// Изыди́те, ве́рнии, в воскресе́ние.

Песнь 7:

Кано́н Воскре́сный, глас 7: 
Хор:

Ирмо́с:

Пещь о́троцы огнепа́льну/ дре́вле росоточа́щу показа́ша,/ Еди́наго Бо́га воспева́юще и глаго́люще:/ превозноси́мый отце́в Бог// и препросла́влен.
Припе́в:

Сла́ва, Го́споди, свято́му Воскресе́нию Твоему́.
Тропа́рь:

Дре́вом умерщвля́ется Ада́м, во́лею преслуша́ние соде́лав:/ послуша́нием же Христо́вым па́ки обновля́емь есть.// Мене́ бо ра́ди распина́ется Сын Бо́жий, препросла́вленный.
Припе́в:

Сла́ва, Го́споди, свято́му Воскресе́нию Твоему́.
Тропа́рь:

Тебе́ воскре́сшаго, Христе́, из гро́ба, тварь вся воспе́:/ Ты бо жизнь су́щим во а́де процве́л еси́,/ ме́ртвым воскресе́ние,// и́же во тьме, свет препросла́вленный.
Припе́в:

Пресвята́я Богоро́дице, спаси́ нас.

Богоро́дичен:
Ра́дуйся, Дщи Ада́ма тле́ннаго./ Ра́дуйся, еди́на Богоневе́сто./ Ра́дуйся, е́юже тля изгна́на бысть, я́же Бо́га ро́ждши:// Его́же моли́, Чи́стая, спасти́ся всем нам.
Кано́н Крестовоскре́сный, глас 7:
Припе́в:

Сла́ва Господи, Кресту́ Твоему́ Честно́му и Воскресе́нию.

Тропа́рь:

И́же на дре́ве кре́стнем грехо́вное жа́ло притупи́в,/ и Ада́мова преступле́ния рукописа́ние разруши́в копие́м ребра́ Твоего́,// благослове́н еси́, Го́споди Бо́же оте́ц на́ших.

Припе́в:

Сла́ва Господи, Кресту́ Твоему́ Честно́му и Воскресе́нию.

Тропа́рь:

И́же в ребро́ прободе́н быв,/ и кропле́ньми кро́ве боже́ственныя зе́млю очи́стив,/ кровьми́ идолобе́сия оскверне́нную,// благослове́н еси́, Го́споди Бо́же оте́ц на́ших.
Кано́н Богоро́дицы, глас 7:
Припе́в:

Пресвята́я Богоро́дице, спаси́ нас.

Тропа́рь:

Преиспещре́ну, позлаще́ну у́тварь Тя иму́щу/ возлюби́ Созда́тель Твой, Де́во, и Госпо́дь:// превозноси́мый отце́в Бог и препросла́влен.
Припе́в:

Пресвята́я Богоро́дице, спаси́ нас.

Тропа́рь:

Очища́ется, Отрокови́це, угль дре́вле Иса́иа прие́м:/ знамена́тельне Твое́ рождество́ ви́дев,// превозноси́маго отце́в Бо́га, и препросла́влена.
Кано́н святи́теля Па́вла, глас 4:
Припе́в:

Святи́телю о́тче  Па́вле, моли́ Бо́га о нас.

Тропарь:

Преше́л еси́, Богому́дре, к Небе́сным, Па́вле, ски́ниям/ и, прибли́жився Бо́гу, прича́стием обожа́емь, Боже́ствен был еси́, поя́, преподо́бне:// препе́тый отце́в Госпо́дь и Бог, благослове́н еси́. (Два́жды)
Припе́в:

Святи́телю о́тче Па́вле, моли́ Бо́га о нас.

Тропарь:

Воумля́еми твои́ми словесы́, учи́мся, Па́вле всехва́льне,/ я́ко в со́лнцех трех, Неразде́льное, Несеко́мо почита́ти Божество́, Ему́же и пое́м:// препе́тый отце́в Госпо́дь и Бог, благослове́н еси́. (Два́жды)


Сла́ва Отцу́, и Сы́ну, и Свято́му Ду́ху.
Тропа́рь:

Я́ко всесвяще́нное Боже́ственное и Богоуго́дное испове́дание твое́:/ я́ко зла́то бо очи́стився, Бо́гу прине́слся еси́ же́ртва благоприя́тна, веселя́ся, преподо́бне,// подража́нием страсте́й Спа́са на́шего.


И ны́не и при́сно и во ве́ки веко́в, ами́нь.
Богоро́дичен:
Всем Хода́таица челове́ком еди́на яви́лася еси́ Боже́ственнаго избавле́ния,/ Изба́вителя всех ро́ждши, Всенепоро́чная./ Ему́же вси пое́м:// препе́тый отце́в Госпо́дь и Бог, благослове́н еси́.
Катава́сия, глас 4:

Хор:

Не послужи́ша тва́ри Богому́дрии/ па́че Созда́вшаго,/ но, о́гненное преще́ние му́жески попра́вше,/ ра́довахуся, пою́ще:// препе́тый отце́в Госпо́дь и Бог, благослове́н еси́.
Песнь 8:

Кано́н Воскре́сный, глас 7: 
Хор:

Ирмо́с:

Неопа́льная огню́ в Сина́и прича́щшаяся Купина́,/ Бо́га яви́ медленоязы́чному и гугни́вому Моисе́ови,/ и о́троки ре́вность Бо́жия/ три непребори́мыя во огни́ певцы́ показа́:/ вся дела́ Госпо́дня Го́спода по́йте,// и превозноси́те во вся ве́ки.
Припе́в:

Сла́ва, Го́споди, свято́му Воскресе́нию Твоему́.
Тропа́рь:

Пречи́стый А́гнец слове́сный за мир закла́н быв,/ преста́ви я́же по зако́ну приноси́мая,/ очи́стив сего́ кроме́ прегреше́ний я́ко Бог, при́сно зову́ща:// вся дела́ Госпо́дня, Го́спода по́йте, и превозноси́те во вся ве́ки.
Припе́в:

Сла́ва, Го́споди, свято́му Воскресе́нию Твоему́.
Тропа́рь:

Нетле́нна не су́щи пре́жде стра́сти,/ восприя́тая от Созда́теля плоть на́ша,/ по стра́сти и воскресе́нии неприкоснове́нна тле́нию устро́ися,/ и сме́ртныя обновля́ет, зову́щия:/ вся дела́ Госпо́дня Го́спода по́йте,// и превозноси́те во вся ве́ки.
Припе́в:

Пресвята́я Богоро́дице, спаси́ нас.

Богоро́дичен:
Твое́ чистотное и всенепоро́чное, Де́во,/ скве́рное и ме́рзское вселе́нныя очи́сти,/ и была́ еси́ на́шего примире́ния к Бо́гу вина́, Пречи́стая:/ те́мже Тя, Де́во, вся дела́ благослови́м,// и превозно́сим во вся ве́ки.
Кано́н Крестовоскре́сный, глас 7:
Припе́в:

Сла́ва Господи, Кресту́ Твоему́ Честно́му и Воскресе́нию.

Тропа́рь:

Претерпе́вшаго стра́сти во́лею,/ и на кресте́ пригвожде́на хоте́нием,/ и разру́шшаго си́лы а́довы,// по́йте свяще́нницы, лю́дие превозноси́те во вся ве́ки.
Припе́в:

Сла́ва Господи, Кресту́ Твоему́ Честно́му и Воскресе́нию.

Тропа́рь:

Упраздни́вшаго сме́рти держа́ву,/ и от гро́ба воскре́сшаго со сла́вою,/ и спа́сшаго челове́ческий род,// по́йте свяще́нницы, лю́дие превозноси́те во вся ве́ки.
Кано́н Богоро́дицы, глас 7:
Припе́в:

Пресвята́я Богоро́дице, спаси́ нас.

Тропа́рь:

Све́том рождества́ Твоего́,/ странноле́пно вселе́нную просвети́ла еси́, Богороди́тельнице,/ су́ща бо вои́стинну Бо́га на объя́тиях но́сиши Твои́х,/ просвеща́юща ве́рныя при́сно зову́щия:/ вся дела́ Госпо́дня Го́спода по́йте,// и превозноси́те во вся ве́ки.
Припе́в:

Пресвята́я Богоро́дице, спаси́ нас.

Тропа́рь:

Пое́м, Чи́стая, благоче́стно Твое́ чре́во,/ Бо́га вмести́вшее несказа́нно воплоща́ема,/ да́вшаго всем ве́рным богоразу́мия просвеще́ние, при́сно зову́щим:/ вся дела́ Госпо́дня Го́спода по́йте,// и превозноси́те во вся ве́ки.
Кано́н святи́теля Па́вла, глас 4:
Припе́в:

Святи́телю о́тче  Па́вле, моли́ Бо́га о нас.

Тропарь:

Теку́т исто́чницы твои́х догма́тов и всю Це́рковь напая́ют;/ кро́вию же честно́ю твое́ю, о́тче,/ вся освяти́л еси́, Правосла́вною ве́рою тебе́ после́довавшия,// Го́спода по́йте, вопию́щия, и превозноси́те Его́ во вся ве́ки. (Два́жды)
Припе́в:

Святи́телю о́тче Па́вле, моли́ Бо́га о нас.

Тропарь:

Приста́нищу ти́хому ны́не приста́л еси́, жите́йская треволне́ния отри́нув,/ име́л еси́ бо направля́юща все ше́ствие твое́ корми́теля Го́спода, Па́вле всехва́льне,// ма́нием вся творя́щаго, Его́же превозно́сим во вся ве́ки. (Два́жды)


Благослови́м Отца́ и Сы́на и Свята́го Ду́ха Го́спода. 

Тропа́рь:

Свет трисия́нен пребоже́ственныя Тро́ицы, в тя всели́вся,/ свет тя вторы́й показа́, просвеща́юща собо́р правосла́вных,/ ерети́ческий же полк, о́тче, омрача́юща// и, Го́спода по́йте, вопию́ща, и превозноси́те Его́ во вся ве́ки.


И ны́не и при́сно и во ве́ки веко́в, ами́нь.
Богоро́дичен:
Глаго́лом проро́ческим после́дующе, Де́во, Тя Богоро́дицу возвеща́ем:/ родила́ бо еси́ Отроча́, всех древне́йша, Емману́ил нарица́ема,/ Ему́же ны́не зове́м:// Го́спода по́йте дела́ и превозноси́те Его́ во вся ве́ки.
Катава́сия, глас 4:

Хор:

Хва́лим, благослови́м, покланя́емся Го́сподеви, пою́ще и превознося́ще во вся ве́ки.


О́троки благочести́выя в пе́щи/ Рождество́ Богоро́дичо спасло́ есть;/ тогда́ у́бо образу́емое,/ ны́не же де́йствуемое,/ вселе́нную всю воздвиза́ет пе́ти Тебе́:/ Го́спода по́йте, дела́,// и превозноси́те Его́ во вся ве́ки.
Диа́кон: 

Богоро́дицу и Ма́терь Све́та в пе́снех возвели́чим.
Песнь Пресвято́й Богоро́дицы:
Хор:

Вели́чит душа́ Моя́ Го́спода,/ и возра́довася дух Мой о Бо́зе Спа́се Мое́м.


Честне́йшую Херуви́м/ и Сла́внейшую без сравне́ния Серафи́м,/ без истле́ния Бо́га Сло́ва ро́ждшую,/ су́щую Богоро́дицу, Тя велича́ем.


Я́ко призре́ на смире́ние рабы́ Своея́,/ се бо от ны́не ублажа́т Мя вси ро́ди.



Честне́йшую...



Я́ко сотвори́ Мне вели́чие Си́льный,/ и свя́то И́мя Его́, и ми́лость Его́ в ро́ды родо́в боя́щимся Его́.



Честне́йшую...



Сотвори́ держа́ву мы́шцею Свое́ю,/ расточи́ го́рдыя мы́слию се́рдца их. 



Честне́йшую...



Низложи́ си́льныя со престо́л, и вознесе́ смире́нныя;/ а́лчущия испо́лни благ, и богатя́щияся отпусти́ тщи.



Честне́йшую...



Восприя́т Изра́иля о́трока Своего́, помяну́ти ми́лости,/ я́коже глаго́ла ко отце́м на́шим, Авраа́му и се́мени его́, да́же до ве́ка.



Честне́йшую...
Песнь 9:

Кано́н Воскре́сный, глас 7: 
Хор:

Ирмо́с:

Нетле́ния искуше́нием ро́ждшая,/ и всехитрецу́ Сло́ву плоть взаимода́вшая,/ Ма́ти неискусому́жная Де́во Богоро́дице,/ Прия́телище Нестерпи́маго,/ Село́ Невмести́маго Зижди́теля Твоего́,// Тя велича́ем.
Припе́в:

Сла́ва, Го́споди, свято́му Воскресе́нию Твоему́.
Тропа́рь:

И́же божеству́ страсть прилага́ющии,/ заусти́теся вси чуждему́дреннии:/ Го́спода бо сла́вы пло́тию распя́та,/ не распя́та же естество́м боже́ственным,// я́ко во двою́ естеству́ Еди́наго велича́ем.
Припе́в:

Сла́ва, Го́споди, свято́му Воскресе́нию Твоему́.
Тропа́рь:

И́же телесе́м воста́нию неве́рующии,/ ко Христо́ву ше́дше гро́бу, научи́теся:/ я́ко умерщвле́на бысть, и воскре́се па́ки плоть Жизнода́вца,// во увере́ние после́дняго воскресе́ния, на не́же упова́ем.
Припе́в:

Пресвята́я Тро́ице, Бо́же наш, сла́ва Тебе́.

Тро́ичен:

Не боже́ств Тро́ицу, но Ипоста́сей,/ ниже́ еди́ницу Лиц, но Божества́ чту́ще,/ ссеца́ем же Сию́ деля́щих:// слива́ем же па́ки, слия́ние дерза́ющих на Сию́, Ю́же велича́ем.
Кано́н Крестовоскре́сный, глас 7:
Припе́в:

Сла́ва Господи, Кресту́ Твоему́ Честно́му и Воскресе́нию.

Тропа́рь:

Свет от Све́та, О́тчее сия́ние сла́вы безле́тно осия́вый,/ я́коже во тьме челове́ческому житию́ Христо́с возсия́,/ и гоня́щую прогна́ тьму:// его́же непреста́нно ве́рнии велича́ем.

Припе́в:

Сла́ва Господи, Кресту́ Твоему́ Честно́му и Воскресе́нию.

Тропа́рь:

Стра́сти плотски́я, и кре́пость божества́, во Христе́ ви́дяще,/ му́дрствующии еди́но сло́жное естество́, да посра́мятся:/ той бо я́ко челове́к у́бо умира́ет,// я́коже всего́ Соде́тель востае́т.
Кано́н Богоро́дицы, глас 7:
Припе́в:

Пресвята́я Богоро́дице, спаси́ нас.

Тропа́рь:

Радости нам вечныя ходатаица и веселия явилася еси́/ Присноде́во Отроковице, Избавителя рождши,/ истиною и Ду́хом божественным Того чтущих,// я́ко Бо́га избавляющаго.
Припе́в:

Пресвята́я Богоро́дице, спаси́ нас.

Тропа́рь:

Поя́ Дави́д, Твой пра́отец, Пречи́стая, Тя/ ковче́г имену́ет Святы́ни боже́ственныя,/ преесте́ственне Бо́га вмести́вшую,/ во Оте́ческих Седя́щаго не́дрех,// Его́же непреста́нно ве́рнии велича́ем.
Кано́н святи́теля Па́вла, глас 4:
Припе́в:

Святи́телю о́тче  Па́вле, моли́ Бо́га о нас.

Тропарь:

Всего́ мене́ сама́го приношу́, Богоглаго́ливе, Боже́ственному покро́ву твоему́,/ я́ко священному́ченик власть реши́ти прегреше́ния от Христа́ прие́м,/ мои́х согреше́ний плени́цы растерза́в, спаси́ мя моли́твами твои́ми// и Боже́ственным Све́том просвети́. (Два́жды)
Припе́в:

Святи́телю о́тче Па́вле, моли́ Бо́га о нас.

Тропарь:

Нов яви́лся еси́, ре́вностию разжига́емь, Па́вле преизя́щне,/ и́же в раи́ ны́не неизрече́нная словеса́, о́тче, услы́шал еси́,/ я́ко о́бщник бо нра́вов, нарече́ния бо сопричасти́лся еси́// и вене́ц прие́м Ца́рствия Христо́ва благоле́пнейший. (Два́жды)


Сла́ва Отцу́, и Сы́ну, и Свято́му Ду́ху.
Тропа́рь:

Я́ко не́кий храбр яви́лся еси́ оглаго́льник вся́кия е́реси,/ Правосла́вия же, священному́чениче, Боже́ственный побо́рник,/ луча́ми благода́ти просвеще́н я́ве// и Све́том, Па́вле всесла́вне, Несозда́нныя Тро́ицы облиста́емь.


И ны́не и при́сно и во ве́ки веко́в, ами́нь.
Богоро́дичен:
Пло́тию из Тебе́ Сло́во, Всенепоро́чная, оде́явся,/ воплоти́вся же, поживе́ в ми́ре, я́ко Благоутро́бен,/ пребы́в не ху́ждше, я́ко пре́жде безтеле́сен,// и дре́вле вся му́чащаго Боже́ственною си́лою низложи́.
Катава́сия, глас 4:

Хор:

Всяк земноро́дный/ да взыгра́ется, Ду́хом просвеща́емь,/ да торжеству́ет же Безпло́тных умо́в естество́,/ почита́ющее свяще́нное торжество́ Богома́тере,/ и да вопие́т:/ ра́дуйся, Всеблаже́нная,// Богоро́дице, Чи́стая Присноде́во.
Ектения́ ма́лая…
Диа́кон: 

Свят Госпо́дь Бог наш…
Ексапостила́рий воскре́сный второ́й:


Ка́мень узре́вша отвале́н, мироно́сицы ра́довахуся,/ ви́деша бо ю́ношу седя́ща во гро́бе,/ и той тем рече́: се Христо́с воста́л есть,/ рцы́те с Петро́м ученико́м:/ на го́ру приспе́йте Галиле́йскую, та́мо вам яви́тся,// я́коже предрече́ друго́м.


Сла́ва Отцу́ и Сы́ну и Свято́му Ду́ху.

Свети́лен святи́теля Па́вла, подо́бен: «Ду́хом во святи́лищи…»:


Ре́вностию распаля́емь,/ от те́плаго се́рдца духо́вный побо́рник благода́ти яви́лся еси́,/ собо́рище ерети́ческое мече́м разсе́кл слове́с твои́х, святи́телю,// тече́ние же соверши́в, равностоя́тель был еси́ му́ченическому мно́жеству.


И ны́не и при́сно и во ве́ки веко́в. Ами́нь.

Богоро́дичен воскре́сного ексапостила́рия:


А́нгел у́бо принесе́ Де́ве, е́же ра́дуйся,/ пре́жде Твоего́ зача́тия, Христе́,/ А́нгел же ка́мень отвали́ гро́ба Твоего́,/ вме́сто печа́ли ов у́бо ра́дости неизрече́нныя зна́мения,/ ов же в сме́рти ме́сто пода́теля Тя жи́зни пропове́дуя и велича́я,// и глаго́ля воскресе́ние жена́м, и таи́нником.

